
నసమానపాంచజన్యాంశంబు వచ్చి 

పసిఁడినెత్తమ్మిగర్భముఁ బ్రవేశింప

భాసిల్లఁ నానాఁటఁ బ్రబలి చూపట్టెఁ 

గాసారలక్ష్మికి గర్భచిహ్నములు 

గాటంపుతమ్మిమొగ్గలచన్ను మొనలఁ 

దేఁటిక ప్పెదవెఁ బూఁదీవె నెమ్మేను 

పలుకఁబాఱెను గనుపట్టె నంతటను 

వలనొప్ప నల్లగల్వలబంతి యారు 

తెలిదమ్మి నెమ్మోము తెలతెలఁబాఱె 

నొలయులేనురువుచిట్టుములు బి ట్టయ్యెఁ 

దరఁగలవళులు మందంబు లై తనరె 

సరసమృత్తికలవాసనలె యింపయ్యె 

నలఁగి తిన్నటియంచనడలు జాగయ్యె 

నలమహాచామీకరాబ్జినియందు 

హరినాభి నుదయించు నజునిచందమున 

హరితార నాశ్వయుజాఖ్యమాసమునఁ 

గాంచనపంకజగర్భంబునందుఁ 

బాంచజన్యాంశ ముద్భవ మయ్యె నపుడు 

నాయోగి రవి యుదయం బైనకతనఁ 

గాయజాజ్ఞానాంధకారంబు లణఁగె

